
Puoškas gimtėnie Lielātiūs: baublioks.

Puoškas gimtėnie Lielātiūs: truobuos pamatā.

Pabriežas gimtėnie Vetiūs.

Daukonta gimtėnie 
Kalviūs: tievs palīd 
sūno i muokslus...

Daukonta gimtėnie Kalviūs: gīvenėms par om-
žius...

Lėnkėmā: paminkls 
Pabriežā ė Daukon-
tou.

Vaitkos Kēstotis

AUKSĖNIS ŽEMAITIU ŽĖIDS
Kėik daug mes galem pasėmuokītė ėš sava praeitėis – tik rēk 

skaitītė. Kėik daug mums gal papasakuotė buočē – tik rēk klausītėis. 
Vo kāp mumis sostėprėn mūsa tautuos heruojē – tik atminkem 
anus!

Mūsa karžīgiū ė žīniū biografėjės – poiki gīvenėma muokīkla. No 
kninguo sorašīts gīvenėms – vėins dalīks, vo apsėlonkīms gimtėnie 
– jau kėts. Tėn jou pajunti ton jiega, ton gīvībė, katra sostėprėn ė 
mumis.

Pakeliaukem po dėdiūju žemaitiu gimtuosės vėitas.  

BŪS DAUGIAU.

PUOŠKA DIONĪZOS

Puoška – ėš žemaitiu 
bajuoru. Rašė lėnkėškā, 
no jau ė žemaitėškā. Rašė 
api lietoviu ė žemaitiu is-
tuorėjė, kalba, tėkiejėma. 
Rašė trėkalbi žuodīna. 
Rašė eilieraštius, vaiz-
delius. Parašė „Možėka 
Žemaitiu ė Lietovuos“. 
Muokslu Vėlniaus uni-
versitetė nējė, no bėn-
drava so pruofesuorēs ė 
bova vėins ėš XIX om-
žiaus pradžiuos žemai-
tiu kultūrėnė jodiejėma 
žmuoniū.

Mėnkā žmuonis bažė-
na Puoškas raštus. No jau 
vėsė žėna anuo Baubli – 
pėrmōji krašta pažėnėma 
muziejo Žemaitiūs ė Lie-

tovuo! Bova nukėrsdints 
galings ōžouls Baublīs, 
vo ėš vėina gabala padė-
rbints noms so stuogelio 
– kāp kuoki senuobėnė 
švėntīkla. Vo tuo švėn-
tīkluo – kningas, ginklā, 
pėningā, vėsuokiausė 
par kasėniejėmus atrastė 

dalīkelē.
Puoška gėmė Lielātiu 

dvarelie. Skaities - Že-
malės parakvėjė, Tėrkšliū 
valsčios, Telšiū paviets. 
Dabā – kaimalis kelė 
kiluometrā nu Mažei-
kiu. Tėkrōjė gėmėma 
vėita ėšaiškėna istuorėks 
Šverebs Puovėls. Bova 
padėrbints baublioks, vo 
ont Puoškas gimtuosės 
truobuos pamatās dabā 
stuov simbuolėnė sėinelė 
so Baublė paveikslo ėr 
atmėnėma lėntelė.

Paskiesnis Puoškas 
gīvenėma kels ved i Kra-
žius (muokies kuole-
gėjuo), Raseinius (dėr-
ba teismūs), Barzdžius 
(tėn nusėpėrka dvarieli 
ė gīvena). Vo Kaltėnienu 
kapūs ont paminklo īr 
ožrašītė žuodē, ka tėn pa-
laiduots tėkros žemaitis ė 
garbings vīrs, kors kalba 

mūsa ėštaisītė truoška...

PABRIEŽA JORGIS 

Pabrieža muokies Vėl-
niaus universitetė. No 
po Kosciuškas sokėlėma 
gava biegtėis. Ė Varniu 
semėnarėjuo ėšsėmuokė-
nės - ėšejė i konėgus. Ko-
nėgava Šėlovuo, Raudie-
nūs, Tverūs, Kartėnuo, 
Plungie. Vo Kretinguo 
istuojė i prončėškuonus 
(gava Ambraziejaus var-
da) – tėn ė pasėlėka.

Žiaurē daug reikšmin-
gu darbū padėrba Pabrie-
ža. Ožvės – diel žemaitiu 
kalbuos. Rašė tik žemai-
tėškā. Nuoriejė nustatītė 
bėndrėnė žemaitiu rašta 
kalba – pajūrė žemaitiu. 
Pats sotvarkė žemaitėškus 
augalū termėnus – ėr 
ėšlēda dėdėliausi enci-
kluopedėni veikala „Tais-
lius augyminis“ („Augalū 
sistema“). Bėndražīgems 
pavedė parašītė žemaitiu 
kalbuos gramatėka, pār-
rašītė Daukonta Istuorėjė, 
ėšdoutė kėtus raštus. No 
ne tas bova laikmetis – ne 
žemaitėšku raštu laiks...

Pabrieža gėmė Vetiūs. 
Tas īr suoda Lėnkėmu 
parakvėjuo, Kretinguos 
apskrėtie. Dabā – kai-
malis Skouda rajuonė. 
Kolkuozu laikās suodība 
bova nušlouta – padė-
rbtas ganīklas... Ė tik 
paskiaus bova padėrbts 
paminkls, informacėnis 
stėnds.

Ėš Vetiū Pabriežas 
gīvenėma kels vedė i 
Vėlnio, Varnius. Par 
anuo konėgīstės vėitas. 
Ėr atvedė i Kretinga. Če 
– jau daugiau žėnklū. 
Če - ė paminkls, ėr anuo 
varda gimnazėjė. Ėr ont-
kapėnė kuoplīčė senūsiūs 
Kretinguos kapūs.

DAUKONTS 
SĖMUONS

Daukonts – jau tėkrā-
sis Vėlniaus universiteta 
studėnts. Pėrmāsis para-
šės sava krašta istuorėjė 
sava kalbo. Ėr ėšvažiavės 
i Rīga, i Sankt Peterburga 
ėiškuotė sava tautā svar-
biū istuorėniu raštu. Ė 
tus raštus paruodītė sava 
žmuonims.

„Būds senuovės lie-
toviu, kalnienu ėr že-
maičiu“ – a tik nabūs 
pati svarbiuoji Daukonta 
istuorėnė kninga, katron 
pavīka ėšspausdintė. Jug 
jota ėr aušrėninkā, ė var-
pėninkā – če īr rašuoma 
api liousībė, api laisva šali! 
Tik dabā muokslėninkā 
praded soprastė, kad vals-
tietė ūkis Daukonta raštūs 
reišk valstībės valda...

Ka žmuonis gīventom 
geriau ė galietom lēstė 
sava vākus i muokslus – 
Daukonts raša patarėmus 

ūkėninkams. Ka tėi vākā 
ėšmuoktom rašītė – doud 
abėcelė (gramatėka). Ka 
torietom kon skaitītė – 
Daukonts vert ėš luotīnu 
ėr vuokītiū. Ė vėn raša 
mūsa istuorėjė...

Daukonts gėmė Kalviūs, 
Lėnkėmu parakvėjuo. Tas 
dabā īr Skouda rajuonė. 
Vo vingiouts gīvenėma 
kels īr poikē pavaizdouts 
gimtėnie padėigta ōžoulīna 
vėinamė ėš stėndu. Jug po 
Sankt Peterburga Dau-
konts apsėstuojė Varniūs 
pas Valončio. Diel naso-
tarėmu krausties ėš vėina 
dvarelė i kėta po Kurša 
gubernėjė ė Žemaitėjė.

Gimtūsiūs Kalviūs 
ėšlėka klietelė – veik 
muziejielis. Paminklā ė 
kėtė atmėnėma žėnklā – 
Kalviūs, Lėnkėmūs, Vėl-
niaus universitetė, Kau-
nė. Ė Papėlie, kor anon i 
gīvenėma gala priglaudė 
konėgs Vaišvėla Ėgnuots. 
Tamė miestelie rasem 
Daukonta memorialėni 
muziejo, paminkla, anuo 
vākščiuota taka. Ėr anuo 
kapa Papėlės pėlkalnie. 
Buočē gīnė sava krašta so 
kardās – Daukonts sauga 
mumis so sava raštās...

Vaitkaus Kēstotė nuotr.

